
Afirmasaun: Sumáriu Kazu tuir mai ne’e deskreve faktu sira no prosesu iha Tribunál tuir 

JSMP nia monitorizasaun independente, no deklarasaun ne’ebé parte sira fó iha 

Tribunál nia laran. Informasaun ne’e la reprezenta JSMP nia hanoin hanesan 

instituisaun ida.  

 

JSMP kondena maka’as forma violénsia hotu-hotu, liuliu hasoru feto no ema vulneravel. 

JSMP afirma la iha justifikasaun ba kualkér violénsia hasoru feto. 

 

A. Sumáriu prosesu julgamentu kazu iha Tribunál Judisiál Primeira Instánsia  

Baukau 

 

1. Totál kazu ne’ebé JSMP monitoriza: 6 

Artigu Tipu Kazu Númeru 

Artigu 145 Kódigu 

Penál (KP) & artigu 2, 

3, no 35 letra (b), 36 

Lei Kontra Violénsia 

Doméstika   (LKVD)                        

Ofensa ba integridade fízika simples ho natureza 

violénsia doméstika (artigu 2 kona-ba konseitu 

violénsia doméstika, artigu 3 kona-ba relasaun 

família, artigu 35 kona-ba tipu krime violénsia 

doméstika (VD) sira no artigu 36 kona-ba krime 

sira violénsia doméstika nian hanesan krime 

públiku)  
 

3 

Artigu  252 (1) Alinea 

d, f no l KP 

Furtu agravadu 1 

Artigu  20 (1), artigu 2 

(2 alinea f) Lei Arma 

Brankas 

Arma brankas 1 

Artigu 157 KP Ameasa 1 

  6 

 

2. Totál desizaun ne’ebé JSMP monitoriza: 6 

Tipu desizaun Artigu  Númeru  



Suspensaun ba prizaun nia ezekusaun Artigu 68 KP 4 

Pena multa Artigu 67 KP 2 

Totál  6 

 

3. Totál kazu sira ne’ebé adia tuir JSMP nia monitorizasaun:  0 

4. Totál kazu ne’ebé sei kontinua prosesu tuir JSMP nia monitorizasaun: 0 

B. Deskrisaun sumáriu julgamentu ba desizaun kazu sira 
 
1. Krime ofensa ba integridade fizika simples ho natureza violénsia doméstika  
Nú. Prosesu   : 0008/23.LALAT 
Kompozisaun Tribunál : Singulár 
Juis    : Dra. Sribuana da Costa  
Prokuradór   : Dr. Julio da Silva Correia 
Defeza   : Dr. António Fernandes 
Desizaun   : Pena multa US$45.00 
  
Iha 03 Agostu 2023, Tribunál Judisiál Primeira Instánsia Baukau prezide leitura 
sentensa  ba krime ofensa ba integridade fizíka simples ho natureza violénsia 
doméstika ne’ebé envolve arguidu IdS hasoru nia feen, iha Munisipiu Lautein. 
  
Akuzasaun prokuradór 
Prokuradór akuza katak iha, 06 Marsu 2023 iha oras tuku 08:30 dadeer, arguidu basa 
dala rua iha lezada nia hasan parte karuk no loos no tuku-tan dala ida iha lezada nia 
reen-toos halo lezada oin nakukun monu kedas ba iha rai. Antes agresaun ne’e, arguidu 
ho lezada diskute malu kona-ba antes ne’e sira deve ema nia krau hodi halo tuir kultura, 
ho nune’e mosu agresaun ne’e. Kazu ne’e lezada konsege ba halo tratamentu iha 
Sentru Saúde Lautein.  
  
Prokuradór akuza arguidu kontra artigu 145 KP kona-ba ofensa ba integridade fízika 
simples ho nia moldura penál to’o tinan 3 ka multa konjuga ho artigu 2, 3 (a), 35 (b) no 
36 LKVD. 
  
Produsaun ba prova sira 
Iha prosesu julgamentu, arguidu deklara katak faktu iha akuzasaun ne’e loos hotu, 
arguidu mós deklara liután katak  iha momentu ne’e arguidu diskute malu hela ho nia 
inan ki’ik mak lezada ba sori netik mak arguidu hirus halo fali agresaun hasoru lezada. 
Depoisde akontesementu ne’e di’ak malu ona, arrepende nia hahalok, foin primeiravés 
mai hatan iha tribunál no la baku ona lezada to’o agora moris hamutuk nafatin nu’udar 
feen ho la’en.  
  
Alende ne’e, lezada konfirma katak, ho nervozu mak arguidu basa  lezada maibé 
lezada nia oin la bubu, la kanek, lezada sente moras no oin halai, liu semana ida lezada 
ho arguidu diak malu ona, to’o agora la baku ona lezada. 
  



Alegasaun finál 
Prokuradór haktuir katak  akuzasaun prokuradór prosedente provadu bazeia ba arguidu 
nia deklarasaun no lezada nia konfirmasaun ba akuzasaun, di’ak malu ona perante 
família sira atu prevene arguidu nia konduta iha futuru husu ba tribunál atu kondena 
arguidu ho pena prizaun fulan rua suspende ba tinan ida.  
  
Entretantu defeza haktuir katak arguidu konfesa integralmente sein reserva, faktu 
ne’ebé mak prokuradór akuza ne’e loos hotu katak arguidu halo duni agresaun ba 
lezada, nune’e konfirma ho lezada katak arguidu halo duni agresaun hasoru lezada, 
dadaun arguidu ho lezada hela hamutuk iha uma ida, tanba ne’e husu ba tribunál atu 
aplika pena ne’ebé justu no diak ba arguidu. 
  
Desizaun  
Depoisde avalia faktu sira hotu, tribunál prova katak arguidu basa dala rua iha lezada 
nia hasan parte karuk no loos no tuku-tan dala ida iha lezada nia reen-toos halo lezada 
oin nakukun monu kedas ba iha rai. 
 
Bazeia ba faktu provadu sira ne’e no tetu mós sirkunstánsia atenuante sira hanesan 
arguidu konfesa, arrepende nia hahalok no foin primeiravés mai hatan iha tribunál, 
nune’e tribunál konklui prosesu ne’e no kondena arguidu ho pena multa US$45.00 
ne’ebé arguidu sei selu 0,50 sentavus kada loron durante loron 90. Tribunál mós fiksa 
pena alternativa durante loron 60 prizaun, bainhira arguidu la kumpri pena multa refere. 
 
2. Krime furtu agravadu  
Nú. Prosesu   : 0047/21.LALPL 
Kompozisaun Tribunál  : Koletivu 
Juis : Dra. Maria Modesta d. A. Viera no Dr. João Ribeiro no Dra. 
                                             Sribuana da Costa 
Prokuradór   : Dr. Bartolomeu de Araújo 
 Defeza   : Dr. Antonio Fernandes 
Desizaun   : Pena prizaun tinan 2 suspende ba tinan 2 
 
Iha 04 Agostu 2023, Tribunál Judisiál Primeira Instánsia Baukau prezide julgamentu 
leitura akordaun  ba kazu  furtu agravadu ne’ebé envolve arguidu Grigorio Soares 
hasoru Lezadu Nelvan Mandela Ramos Bareto, iha Postu Administrativu Lospalos, 
Munisípiu Lautein. 
 
Akuzasaun prokuradór 
Prokuradór akuza katak iha 30 Outubru 2021, iha oras tuku 10:00 testemuña Nalinho 
Mandela Ramos Bareto empresta  lezadu nia motor ho marka Vixon atu ba tula nia bin 
ne’ebé mai husi Dili no testemuña konduz duni motor husi Muapitin ba Lospalos, iha 
área PLN nian, arguidu hein ona iha ne’ebá, nuneʼe bainhira testemuña toʼo iha area 
PLN, hapara nia motor iha estrada hodi nia tama ba nia rian Cesar nia uma lori hotu 
xavi motor atu ba haris fatin. Bainhira testemuña ba haris fatin, arguidu ba husu Cesar 
katak Nalinho iha ne’ebé no Cesar ba bolu testemuña maibé testemuña seidauk sai 
husi haris fatin, arguidu ba halo moris motor uza xave seluk hodi lori tiha ba nia uma. 



Motor ne’e lezadu sosa ho osan US$1.800.00. Lezadu ho arguidu dame malu tiha ona 
hodi halo deklarasaun dame konforme ba autus ne’ebé iha. Konsekuénsia husi arguidu 
nia konduta halo lezadu lakon nia motor ho folin US$1.800.00, maibé la husu 
indemnizasaun tanba entre sira dame malu tiha ona. 
 
Prokurador akuza arguidu kontra artigu 252 nú.1 (g no l) KP kona-ba furtu agravadu ho 
nia moldura penal tinan 2 toʼo tinan 8. 
 
Produsaun ba prova sira 
Iha prosesu julgamentu, arguidu deklara katak faktu sira ne’ebé iha akuzasaun loos 
hotu kedas. Arguidu deklara katak motivu husi foti tiha lezadu nia motor hodi lori ba uma 
tanba iha 29 Outubru, iha tempu lokraik, lezadu hamutuk ho nia kolega sira baku lisuk 
arguidu ho nia kolega sira, depois arguidu ho nia kolega sira halai tiha lezadu foti tiha 
arguidu nia telefoni no karteira ho osan US$50.00. Arguidu haktuir tan katak depois nia 
halai lori motor toʼo iha nia uma, arguidu telefoni kedas ba lezadu nia inan atu haruka 
lezadu entrega fali nia osan mak hafoin arguidu entrega fali motor ba lezadu, maibé la 
konsege fó fila motor ne’e tanba lezadu la ba arguidu nia uma hodi divolve fali nia osan 
ho telefoni. Arguidu mós deklara katak altura nia foti motor ne’e, motor la uza xavi liga 
fiu deʼit no motor ne’e para deʼit iha arguidu nia uma kuaze fula ida ho balun, depois 
lezadu keixa ona ba polísia maka polísia sira ba foti motor iha arguidu nia uma hodi lori 
ba iha polísia sira nia fatin toʼo agora. 
 
Alende ne’e, lezadu konfirma katak motor ne’e ninian duni no motor ne’e lezadu sosa 
iha 2015 ho folin US$1, 800.00. Lezadu hateten katak motivu husi arguidu foti nia motor 
ne’e nia lahatene tanba altura ne’ebá nia alin testemuña Nalino mak uza motor ne’e 
hodi ba tula sira nia bin ne’ebé mak mai husi Dili. Lezadu hateten tan katak durante 
ne’e nia nunka problema no nunka hasoru malu ho arguidu. Iha Outubru 2021, sira 
konsege rezolve perante família no sira di’ak malu ona. Lezadu klarifika katak momentu 
sira rezolve arguidu hateten katak altura ne’e arguidu problema ho ema seluk maibé nia 
koñese sala tanba ne’e mak nia foti fali lezadu nia motor. Lezadu hateten tan katak 
momentu sira rezolve konsege simu malu maibé lezadu la husu ba aguidu atu selu fali 
nia motor, tanba depoisde sira rezolve maka entre lezadu ho arguidu foin hatene katak 
sira família hela, maibé lezadu konsege komunika ho ema hirak ne’ebé momentu halo 
probema ho arguidu haruka sira tau hamutuk osan US$150.00 hodi sosa fali arguidu 
nia telefoni inklui divolve hotu ho osan US$50.00 ba arguidu. 
 
Alegasaun finál  
Prokuradór haktuir katak, lezadu konfirma katak momentu ne’e testemuña Nalinho mak 
utiliza nia motor hodi ba hasoru sira nia bin ne’ebé mai husi Dili, bainhira testemuña 
konduz motor toʼo iha area PLN, hapara motor no nia tama ba haris fatin mak arguidu 
foti tiha motor sein koñesimentu no rai motor iha nia uma kuaze fulan ida. Tanba ne’e 
husu ba tribunál kondena arguidu ho pena prizaun tinan rua suspende ba tinan rua. 
  
Entretantu defeza haktuir katak bazeia ba produsaun prova ne’ebé produs iha audensia 
julgamentu parte defeza husu ba tribunál tau krebilidade ba arguidu nia deklarasaun 
katak   tanba iha motivu seluk mak arguidu foti motor hodi ba nia uma,  arguidu mós 



telefoni ba lezadu nia inan atu lezadu ba arguidu nia uma, maibé lezadu  mak la ba. 
Tanba ne’e husu ba tribunál aplika pena minimu husi krime ne’e ba arguidu.  
 
Desizaun  
Depoisde avalia faktu sira hotu, tribunál konsidera faktu hotu iha akuzasaun ne’e 
provadu hotu.  Bazeia ba faktu provadu sira ne’e no tetu mós sirkunstánsia atenuante 
sira hanesan arguidu konfesa no diak malu ona ho lezadu, nune’e tribunál konklui 
prosesu ne’e no kondena arguidu ho pena prizaun tinan rua suspende ba tinan rua.  
 
3. Krime arma brankas  
Nú. Prosesu   : 0013/20.BCQLG 
Kompozisaun Tribunál  : Koletivu 
Juis : Dra. Maria Modesta d. A. Viera no Dr. João Ribeiro no Dra.  
                                             Sribuana da Costa 
Prokuradór   : Dr. Remizia de Fatima 
Defeza   : Dr. Grigório Maria Lourdes de Lima 
Desizaun   : Pena prizaun tinan 3 suspende ba tinan 3 
 
Iha 08 Agostu 2023, Tribunál Judisiál Primeira Instánsia Baukau prezide julgamentu 
leitura akordaun ba kazu arma brankas ne’ebé envolve arguidu Matias Soaeres hasoru 
Estadu RDTL, iha Postu Administrativu  Kelikai, Munisípiu Baukau. 
 
Akuzasaun prokuradór 
Prokuradór akuza katak iha 23 Dezembru 2020, iha oras tuku 20:00 kalan, iha Kelikai, 
arguidu uza katana hodi taa kona iha testemuña nia liman ho ain kauza kanek. Alende 
ne’e arguidu mós uza katana ne’e hodi taa estraga lezadu nia pasta, toalla no lámpra. 
Kazu ne’e akontese tanba lezadu dudu monu arguidu ba rai.   
 
Prokuradór akuza arguidu kontra artigu 20 (1), artigu 2 (2 alinea f) kona-ba Lei Arma 

Brankas.  

 
Produsaun ba prova sira 
Iha prosesu julgamentu, arguidu deklara katak faktu sira ne’ebé akuza ba arguidu ne’e 
loos hotu kedas, iha akontesimentu ne’e tanba sira hemu tua hamutuk ho kondisaun 
lanu mak testemuña dudu monu arguidu nune’e arguidu la kontrola-an hodi halo 
hahalok ne’e hasoru testemuña. Depoisde akontesementu sira konsege rezolve ona 
problema ne’e perante família no autoridade suku, arguidu mós deklara tan katak 
arrepende nia hahalok no foin primeiravés mai hatan iha tribunál.  
 
Alegasaun finál 
Prokuradór haktuir katak, arguidu konfesa uza duni katana hodi komete krime hasoru 
testemuña. Tanba ne’e husu ba tribunál atu kondena arguidu ho pena minimu husi 
krime ne’e ba arguidu komete.  
 



Entretantu defeza husu ba tribunál atu fó pena ne’ebé justu ba arguidu ho 
konsiderasaun katak, arguidu konfesa, arrepende nia hahalok, foin primeiravés mai 
hatan iha tribunál.  
 
Desizaun  
Depoisde avalia faktu sira hotu, tribunál konsidera faktu hotu provadu bazeia ba 
konfisaun arguidu nian.   
 
Bazeia ba faktu provadu sira ne’e no tetu mós ho sirkunstánsia atenuante sira hanesan, 
arguidu konfesa, arrepende nia hahalok, foin primeiravés mai hatan iha tribunál, nune’e 
tribunál konklui prosesu ne’e no kondena arguidu ho pena prizaun tinan tolu suspende 
ba tinan tolu. 
 
4. Krime ofensa ba integridade fízika simples ho natureza violénsia domestika  
Nú. Prosesu   : 0008/22.BCBQI 
Kompozisaun Tribunál  : Singulár 
Juis    : Dra. Sribuana da Costa 
Prokuradór   : Dr. Bartolomeu de Araújo 
Defeza   : Dr. Grigório Maria Lourdes de Lima 
Desizaun   : Pena prizaun fulan 3 suspende ba tinan 1 
 
Iha 17 Agostu 2023, Tribunál Judisiál Primeira Instánsia Baukau prezide leitura 
sentensa ba krime ofensa ba integridade fízika simples ho natureza violénsia doméstika 
ne’ebé envolve arguidu MM hasoru nia feen, iha Munisípiu Baukau. 
  
Akuzasaun prokuradór 
Prokuradór akuza katak iha 01 Agostu 2022, iha oras tuku 16:00 lokraik, arguidu   taa 
ai-abut hodi  duni lezada, bainhira toman lezada arguidu lori ai-abut hodi baku dala ida 
iha lezada nia kelen, baku dala ida iha lezada nia ain kabun parte loos no karuk, baku 
dala ida iha lezada nia hirus matan. Antes agresaun ne’e, arguidu ho lezada diskute 
malu kona-ba lezada halakon ai-suak no arguidu deskonfia lezada amante (selingkuh) 
ho mane seluk.  
  
Prokuradór akuza arguidu kontra artigu 145 KP kona-ba ofensa ba integridade fízika 
simples ho nia moldura penál to’o tinan 3 ka multa konjuga ho artigu 2, 3 (a), 35 (b) no 
36 LKVD. 
 
Produsaun ba prova sira 
Iha prosesu julgamentu, arguidu deklara katak faktu sira iha akuzasaun ne’e loos hotu 
no  momentu ne’e derepente  arguidu oin halai ka oin nakukun la hatene saida mak nia 
halo ba lezada. Depoisde akontese sira seidauk di’ak malu, arrepende nia hahalok no 
foin primeiravés mai hatan iha tribunál. 
 
Alende neʼe, lezada konfirma faktu sira iha akuzasaun no deklara katak arguidu mak 
halo lakon tiha ai-suak dun fali lezada no arguidu mós deskonfia lezada amante 
(selingkuh) ho mane seluk.   



 
Enkuantu testemuña RdS depoimenta katak momentu ne’ebá sira halaʼo serbisu grupu 
iha sasin nia toos depois iha oras  tuku 16:00  lokraik, sira remata lezada ho arguidu fila 
uluk so sasin mak sei nafatin iha nia toos hodi kontinua kuda batar to’o tuku 19:00 
kalan,  testemuña haree arguidu ho lezada halai tui-tuir malu maibé la hatene arguidu 
duni lezada.  
 
Alegasaun finál 
Prokurdór konsidera arguidu provadu komete krime hasoru lezada, bazeia ba konfisaun 
arguidu nian no konfirma mós husi lezada, nune’e atu prevene arguidu repete tan ninia 
aktu ne’e iha futuru husu ba tribunál atu kondena arguidu ho pena prizaun fulan rua 
suspende ba tinan ida.  
 
Entretantu defeza haktuir katak iha momentu arguidu derepente oin nakukun no oin 
halai tanba ne’e arguidu la hatene saida mak nia halo ba lezada, maibé nafatin 
rekuñese katak nia mak halo duni agresaun hasoru lezada mezmu momentu nia la 
hatene-an. Tanba ne’e husu ba tribunál atu fó pena ne’ebé justu ba arguidu.  
 
Desizaun  
Depoisde avalia faktu sira hotu, tribunál prova katak arguidu  taa ai-abut hodi  duni 
lezada, bainhira toman lezada arguidu lori ai-abut hodi baku dala ida iha lezada nia 
kelen, baku dala ida iha lezada nia ain kabun parte loos no karuk, baku dala ida iha 
lezada nia hirus matan.          
 
Bazeia ba faktu provadu sira ne’e no tetu mós ho sirkunstánsia atenuante sira hanesan 
arguidu konfesa, arrepende nia hahalok no foin primeiravés mai hatan iha tribunál,  
nune’e tribunál konklui prosesu ne’e no kondena arguidu ho pena prizaun fulan tolu 
suspende ba tinan ida. 
 
5. Krime ofensa ba integridade fízika simples ho natureza violénsia doméstika  
Nu. Prosesu   : 0181/12.BCBCV 
Kompozisaun Tribunál  : Singulár 
Juis    : Dra. Sribuana da Costa 
Prokuradór   : Dr. Julio da Silva Correia 
Defeza   : Dr. Grigório Maria Lourdes de Lima 
Desizaun   : Pena prizaun fulan 2 suspende ba tinan 1 
 
Iha 17 Agostu 2023, Tribunál Judisiάl Premeira  Instánsia Baukau prezide leitura 
sentensa ba krime ofensa ba integridade fízika simples ho natureza violénsia doméstika 
ne’ebé envolve arguidu FMB  hasoru nia oan feto, iha  Munisípiu Baukau. 
 
Akuzasaun prokuradór 
Prokuradór akuza katak iha 12 Dezembru 2022, maiszumenus iha tuku 11:00 meiudia,  
arguidu fila ba uma tolok lezada ho nuneʼe lezada la simu, sira diskute malu arguidu lori 
aqua 0,50 sentavus nian ida hodi tuda ba lezada, maibé la kona tanba lezada satan 



netik  ho kadeira, la too iha ne’e deit arguidu kontinua rakut lezada nia fuuk rezulta 
lezada nia kakorok moras no oin halai. 
 
Prokuradór akuza arguidu kontra artigu 145 KP kona-ba ofensa ba integridade fízika 
simples ho nia moldura penál to’o tinan 3 ka multa konjuga ho artigu 2, 3(a), 35(b) 
LKVD. 
 
Produsaun ba prova sira 
Iha prossesu julgamentu, arguidu deklara katak baku lezada, rasta lezada nia fuuk ne’e 
laloos, arguidu somente dudu ses deʼit lezada nuneʼe lezada labele baku rahun vidru 
sira. Arguidu deklara katak faktu ne’ebé loos mak sira diskuti malu arguidu nervozu hodi 
tuda lezada ho aqua 0.50 sentavos ne’ebé arguidu kaer hela. Arguidu deklara mós 
katak momentu dudu lezada ne’e arguidu nia liman tahan deʼit iha kadeira ne’ebé mak 
lezada kaer hela no lezada la monu ba rai. Arguidu deklara liután katak momentu 
ne’eba kuandu problema ne’e akontese arguidu nia oan na’in rua seluk iha hotu fatin 
akontesementu no iha akontesementu ne’e arguidu moras hela no haree etu la iha 
nune’e arguidu siak lezada.  
 
Alende neʼe, lezada kontinua konfirma faktu hotu iha akuzasaun. Enkuantu testemuña 
MAB nu’udar lezada nia alin depoimentu katak arguidu rasta duni lezada nia fuuk tanba 
ne’e mak lezada hirus hodi baku rahun vidru sira. Testemuña hateten tan katak arguidu 
baku lezada tanba testemuña halo aat tiha arguidu nia telefoni. Testamuña mós deklara 
katak kuandu arguidu rasta lezada nia fuuk testemuña halai ba hakuak lezada atu rasta 
sai maibé labele. 
 
Alegasaun finál 
Prokurdór haktuir katak, mezmu arguidu konfesa parcialmente ba faktu sira iha 
akuzasaun,  maibé lezada konfirma no testemuña mós konfirma faktu sira iha 
akuzasaun. Arguidu nia aktu ne’e priense duni krime ne’ebé imputa ba arguidu. Tanba 
ne’e husu ba tribunál atu kondena arguidu ho pena prizaun fulan tolu suspende ba tinan 
ida.  
 
Alende ne’e defeza haktuir katak, bazeia ba produsaun ba prova hanesan arguidu nia 
deklarasaun, lezada nia deklarasaun no testemuna nia deklarasaun, parte defeza 
konkorda ho Prokuradór nia alegasaun atu kondena arguidu ho pena prizaun maibé 
suspende ninia ezekusaun, nune’e prevene arguidu la repete tan nia hahalok iha futuru.  
 
Desizaun  
Depoisde avalia faktu sira hotu, tribunál prova katak  arguidu lori aqua 0,50 sentavus 
nian ida hodi tuda ba lezada, maibé la kona tanba lezada satan netik  ho kadeira, la too 
iha ne’e deit arguidu kontinua rakut lezada nia fuuk rezulta lezada nia kakorok moras no 
oin halai.      
 
Bazeia ba faktu provadu sira ne’e tribunál konklui prosesu ne’e no kondena arguidu ho 
pena prizaun fulan rua suspende ba tinan ida. 
 



6. Krime ameasa  
Nú. Prosesu   : 0014/22.LALRO 
Kompozisaun Tribunál  : Singulár 
Juis    : Dra. Sribuana da Costa 
Prokuradór   : Dr. Bartolomeu de Araújo 
Defeza   : Dr. Grigório Maria Lourdes de Lima 
Desizaun   : Pena multa US$30.00 
 
Iha 17 Agostu 2023, Tribunál Judisiál Primeira Instánsia Baukau prezide leitura 
sentensa ba krime ameasa ne’ebé envolve arguidu Joãozinho Dias hasoru lezadu 
Jacinto dos Santos, iha Suku Kotamutu, Postu Administrativu Luro, Munisípiu Lautein. 
 
Akuzasaun prokuradór 
Prokuradór akuza katak iha 12 Outubru 2022, maiszumenus iha oras tuku 13:00 lokraik, 
lezadu hetan insultu husi arguidu ho ameasa no tolok atu labele uza  kintal ne’e tanba 
kintal ne’e  lezadu nian, se hakarak kontinua halo tan iha futuru “balun sei kotu”. 
Konsekuénsia direta husi arguidu nia liafuan ne’e, lezadu sente tauk atu halo 
movimentu ba nia kintal. 
 
Prokuradór akuza arguidu kontra artigu 157 KP kona-ba krime ameasa ho nia moldura 
penál to’o tinan 1 ka multa. 
 
Produsaun ba prova sira 
Iha prosesu julgamentu, arguidu deklara katak faktu sira ne’ebé akuza ba arguidu ne’e  
balun loos no balun laloos kona-ba fatin no oras ne’e loos maibé kona-ba deskuti malu 
ho lezada ne’e arguidu dehan Laloos tanba iha altura ne’ebá arguidu diskuti malu ho 
lezadu nia maun Justo Sampaio laʼós ho lezadu. Arguidu deklara tan katak altura 
ne’ebá kuandu arguidu diskuti malu ho lezadu nia maun arguidu koʼalia duni dehan se 
mak halo toʼos ne’e futuru “balun sei kotu” maibé arguidu la refere ba lezadu no 
momentu ne’e lezadu mós la iha fatin. 
  
Alende ne’e lezadu konfirma faktu hotu iha akuzasaun no deklara katak lezadu hateten 
katak atura ne’ebá lezadu sente taʼuk tanba arguidu ba ameasa, lezadu haree arguidu 
kaer hela katana ida iha nia liman no toʼo agora lezadu sai ba fatin ruma mós sente la 
seguru ka tauk tanba sira seidauk diʼak malu. 
 
Alegasaun finál 
Prokurdór iha alegasaun katak, arguidu konfesa katak nia ameasa maibé arguidu nia 
ameasa ne’e refere ba lezadu nia maun, maibé haree fali ba toos ne’e laʼós lezadu nia 
maun mak halo maibé lezadu mak halo no depoisde lezadu konfirma katak toos ne’e 
lezadu mak halo no altura ne’ebá arguidu diskute malu no ameasa lezadu laʼós ba 
lezadu nia maun. Ho nuneʼe Prokuradór intende katak arguidu nia hahalok ne’e priense 
duni ba krime ameasa. Tanba ne’e husu ba Tribunál atu fó pena ba arguidu suspende 
minimu husi suspensaun ne’ebé mak iha. 
 



Enkuantu husi parte defeza haktuir katak, depoisde rona tiha arguidu ho lezadu parte 
defeza haree katak arguidu konfesa katak nia diskuti malu duni maibé arguidu deskuti 
malu ho lezadu nia maun no arguidu mós dehan nia ameasa duni maibé nia la indika ba 
lezadu, maske lezadu dehan toos ne’e nia mak halo maibé haree ba liafuan ameasa 
ne’e arguidu koʼalia ba jerál la indika ba ema ruma liu-liu lezadu. Alende ne’e mós 
arguidu dehan altura nia deskuti malu ho lezadu nia maun, tanba ne’e parte defeza 
haree katak se arguidu momentu ne’ebá deskuti malu ho lezadu nia maun lezadu nia la 
iha ne’ebá oinsa mak arguidu atu ameasa lezadu. Tanba ne’e husu ba Tribunál atu 
absolve arguidu husi prosesu. 
 
Desizaun  
Depoisde avalia faktu sira hotu, tribunál prova katak akuzasaun prokuradór provadu 
hotu, bazeia ba faktu provadu sira ne’e no tetu mós sirkunstánsia atenuante sira 
hanesan foin primeiravés mai hatan iha tribunál, arrepende ninia hahalok nune’e 
tribunál konklui prosesu ne’e no kondena arguidu ho pena multa US$30.00 ne’ebé 
arguidu sei selu 0,50 sentavus kada loron durante loron 60. Tribunál mós fiksa pena 
alternativa durante loron 40 prizaun, bainhira arguidu la kumpri pena multa refere. 
 
Atu hetan informasaun kompleitu, favór kontaktu: 

 

Ana Paula Marçal 

Diretora Ezekutiva JSMP 

Diresaun e-mail: ana@jsmp.tl 

Telefone: (+670) 33238883 | 77040735 

Website: https://jsmp.tl 

info@jsmp.tl 

